Cofnodion Cyfarfod o Gyngor Tref Porthmadog a gynhaliwyd 

ar Nos Fawrth, 11eg o Fedi 2018, yn Ystafell Glaslyn, Y Ganolfan, Porthmadog.
Presennol: Cynghorwyr: Gwilym Jones (Cadeirydd), Simon Brooks, Melfyn Edwards, Selwyn Griffiths, Alwyn Gruffydd, Carol Hayes, Jason Humphreys, Nia Jeffreys,  Bethan O. Rees Jones, Dafydd Lake, Llywelyn Rhys, Keith Roberts, Richard Williams, Glenda Burke (Clerc)
Ymddiheuriadau: Cynghorwyr: Tommie Collins, Gary Williams.
90. Adroddiad y Cadeirydd
Croesawyd pawb i’r cyfarfod cyntaf ar ôl egwyl yr haf.

Nododd ei bod wedi bod yn haf braf ond biti nad oedd y tywydd wedi parhau drwy wyliau’r

ysgol. Fodd bynnag roedd hynny wedi golygu fod digon o bobl o gwmpas y dref. Roedd yn braf
adrodd fod problemau parcio dros nos ar draeth y Greigddu wedi gwella ond nodwyd fod mwy o

waith gan Gyngor Gwynedd i’w wneud i ddatrys y broblem yn gyfan gwbl.
Trist iawn oedd clywed am Kerfoots yn cau'r drysau ar ôl 144 o flynyddoedd a bod y dref yn
colli dros ugain o swyddi.  Dymunai gydymdeimlo efo’r rhai oedd wedi colli eu swyddi mor ddi 

rybudd. Deallir fod bwyty’r Grapevine hefyd wedi cau wythnos yma ac yn yr un modd dymunir 
yn dda i’r rhai sydd wedi eu heffeithio gan hyn. Mae gweddill y Stryd Fawr yn edrych reit fywiog
efo dim ond hanner dwsin o unedau gwag. Braf gweld siop partiau ceir – Celtic wedi agor yn hen 

siop Kandy Kitchen a dymunai yn dda i’r perchnogion. Braf hefyd gweld gwaith ar yr hen fanc
Nat West gan obeithio y bydd busnes newydd yno cyn hir.

Mae adeilad Hafod y Gest yn mynd ymlaen yn dda. Edrychir ymlaen at weld yr adeilad pan mae
wedi ei orffen. 
Mae’r gwaith ar y wal yn Borth y Gest yn edrych fel petai bron a gorffen. 
Mae yna Bennaeth newydd yn Ysgol Borth y Gest a dau aelod o staff dysgu newydd. Dymunir yn

dda iddyn nhw. Nododd fod croeso cynnes iawn i unrhyw un o’r cynghorwyr i weld gwaith yr 

ysgol ac mae’n werth gweld y gwaith mae Mrs Russell yn wneud efo’r plant wrth ddysgu

Cymraeg iddyn nhw.

Mae cyfres o ffeiriau crefft lwyddiannus wedi bod yn y Ganolfan efo dros 600 wedi mynychu un
penwythnos. Roedd sylw wedi ei wneud fod cau'r Ganolfan Groeso wedi effeithio'r niferoedd
oedd wedi mynd trwy’r dydd.

Roedd canlyniadau TGAU Ysgol Eifionydd yn cymharu’n dda efo’r rhain a ddisgwyliwyd.
Roedd un ferch ifanc wedi cael A* ym mhob pwnc .Roedd Gŵyl Rhif 6 wedi bod dros  y
penwythnos a dim problemau wedi eu hadrodd . Roedd pawb i weld wedi mwynhau a’r tywydd 
wedi bod fel ac y disgwylir bellach.
Dymunai yn dda i Ras y Cob Dydd Sul y 16eg o Fedi.

I ddiweddu dymunai ddechrau tymor newydd drwy atgoffa pawb o rai o’r Rheolau Sefydlog.
Gofynnodd fod pawn yn sefyll wrth siarad oni rhydd caniatâd gan y Cadeirydd.
Araith y Cynghorwyr ddim i bara mwy na 5 munud.

Ni cheir cynnig gwelliant sydd i berwyl yn negyddu’r cynnig sydd gerbron y Cyngor.
Ni ddylid siarad mwy na unwaith ar un pwnc (heblaw am y cynigydd).

91. Cadarnhau cywirdeb cofnodion cyfarfod diwethaf a gynhaliwyd ar y 10fed o Orffennaf 

2018. Penderfynwyd : Cadarnhawyd y cofnodion fel y rhai cywir a llofnodwyd hwy gan y

Cadeirydd  yn unol â gofynion y  gyfraith. Cynnig : Cyng. Bethan O Rees Jones. Eilio: Cyng.
Selwyn Griffiths
92. Cadarnhau cywirdeb cofnodion cyfarfod arbennig – Dyfodol Gwasanaethau Meddygol

ym Mhorthmadog  (24ain o Orffennaf 2018).

Penderfynwyd : Cadarnhawyd y cofnodion fel y rhai cywir a llofnodwyd hwy gan y Cadeirydd

yn unol â gofynion y  gyfraith. Cynnig : Cyng. Selwyn Griffiths. Eilio: Cyng. Dafydd Lake.
93. Cadarnhau cywirdeb cofnodion cyfarfod Pwyllgor Eiddo (31ain  o Orffennaf  2018).

Penderfynwyd : Cadarnhawyd y cofnodion fel y rhai cywir a llofnodwyd hwy gan y Cadeirydd

yn unol â gofynion y  gyfraith. Cynnig Melfyn Edwards: Eilio: Cyng. Nia Jeffreys.
Cytunwyd ar y geiriau ar gyfer y fainc i Fryn Coffa sef : “Cyngor Tref Porthmadog i goffau 100 

mlynedd ers cadoediad 1918”
94. Cadarnhau cywirdeb cofnodion cyfarfod Pwyllgor Cyllid ac Amcanion Cyffredinol

( 31ain  o Orffennaf  2018). Penderfynwyd : Cadarnhawyd y cofnodion fel y rhai cywir a 

llofnodwyd hwy gan y Cadeirydd yn unol â gofynion y  gyfraith.Cynnig : Cyng. Nia Jeffreys.

Eilio :Cyng. Melfyn Edwards. Derbyniwyd pwynt y Cyng. Jason Humphreys y dylai ceisiadau

am drwyddedau gael eu danfon i bob cynghorydd fel y drefn efo ceisiadau cynlluniau tu allan 

ddyddiad cyfarfodydd/gwyliau’r haf. Os mae’r Clerc angen sganiwr rhoddid hawl iddi brynu un.
95. Cyfle i’r Cynghorwyr ddatgan diddordeb.
Cyng. Nia Jeffreys – gohebiaeth rhif 12 – Cyfoeth Naturiol Cymru.
Materion i’w dwyn gerbron:
96. Cyng. Jason Humphreys – Sedd yn wag ym Mhorth y Gest.

Nododd y Cyng. Humphreys fod y Cyng. Angharad ab Iorwerth wedi colli ei sedd oherwydd nad oedd wedi mynychu cyfarfod gweithredol nac unrhyw is bwyllgorau ers dros 6 mis. Cynigiodd y dylid cychwyn ar y broses o lenwi’r sedd a nodi dyddiad y cyfarfod yma fel y dyddiad swyddogol y daeth y sedd yn wag. Eiliwyd hyn gan y Cyng. Richard Williams ond dymunai llythyr o ddiolch a gwerthfawrogiad o’i gwaith.

Roedd y Cyng. Simon Brooks yn ategu hyn gan nodi ei ddiolch i Angharad am ei gwaith dros ward Borth y Gest . Mae hi wedi gwneud gwaith da iawn yn cynrychioli ward sydd yn gallu bod yn anodd ar adegau.
Nododd y Cyng. Bethan O Rees Jones ei gwerthfawrogiad am weledigaeth Angharad efo sefydlu a datblygu Breuddwydion Bro.
Darllenwyd llythyr oedd wedi ei dderbyn gan Angharad yn egluro pam nad oedd wedi medru mynychu cyfarfodydd gan roi ei sêl bendith i’r Cyngor lenwi'r sedd. Nododd ei dymuniadau da i’r Cyngor Tref yn eu gwaith.
Penderfynwyd : Ysgrifennu at Angharad i ddiolch iddi am ei gwasanaeth dros y blynyddoedd diwethaf gan ddymuno yn dda iddi. Cychwyn ar y broses statudol i lenwi'r sedd wag. Cadarnhaodd y Clerc y drefn sef y bydd yn cysylltu efo’r Swyddog Cofrestru - Raymond Harvey. Bydd ef yn danfon rhybudd i’w roi ar y wefan a’r hysbysfwrdd am 14 diwrnod . Bydd cyfle i etholwyr ofyn am etholiad i lenwi’r sedd - byddai yn rhai i 10 etholwr o’r ward ysgrifennu i ofyn am etholiad. Os na fydd hyn yn digwydd bydd y Clerc yn cychwyn ar y broses i gyfethol i lenwi’r sedd. Cynnig: Cyng.Jason Humphreys. Eilio: Cyng. Richard Williams.
97.  Cyng. Tommie Collins – Arwydd ger mynedfa Lidl – Criccieth Multigolf.
Penderfynwyd : Yn absenoldeb y Cyng. Collins, ei dynnu oddi ar y rhaglen.
98. Cyng. Richard Williams - Calonnau Cymru - diffibriliwr.

Roedd y Cyng. Williams am rannu gwybodaeth yr oedd wedi ei gael am ddefnyddio’r diffibriliwr ac yn cynnig y dylai’r Cyngor Tref ofyn am rai o’r taflenni hyn a’u dosbarthu mewn mannau priodol. Ychwanegodd y Cyng. Llywelyn Rhys y dylid cael taflen wybodaeth efo lleoliadau'r peiriannu yma wedi eu nodi fel bod pawb yn gwybod amdanynt. Eiliwyd y cynnig a’r gwelliant gan y Cyng. Jason Humphreys.
Penderfynwyd : y Clerc i ordro taflenni gwybodaeth oddi wrth Galonnau Cymru a chreu taflen wybodaeth am leoliadau'r peiriannau yn yr ardal yma. Ei roi ar hysbysfwrdd y Cyngor Tref.
99. Cyng. Carol Hayes – Coffau’r Rhyfel Byd Cyntaf.

Adroddodd y Cyng. Hayes fod cytundeb wedi ei wneud i greu is-bwyllgor i drafod gweithgareddau coffau’r rhyfel byd cyntaf ond nad oedd dim wedi digwydd. Roedd amser yn brin nawr. Ei chynigion oedd i drefnu diwrnod barddoniaeth ar y cyd efo Dr Gwynne Wheldon Evans , dangos hen ffilm (oedd ddim am fod yn bosib oherwydd bob math o rwystrau) a chael pnawn agored yn Ysgol Eifionydd - gwadd y cyhoedd i ddod a rhannu profiadau, dangos eitemau a lluniau o’r cyfnod. Cynigiodd y Cyng. Hayes y dylid ysgrifennu at Adran Hanes Ysgol Eifionydd i gynnig iddi weithio ar y cyd efo nhw i drefnu rhywbeth. Eiliwyd hyn gan y Cyng. Bethan O Rees Jones. Atgoffodd y Cyng. Alwyn Gruffydd y Cyngor mai dathlu heddwch yw bwriad y coffau yma a dim dathlu rhyfel.
Penderfynwyd : ysgrifennu yn ôl y cynnig.
100. Tîm Llechi Cymru - trafod cefnogi’r ymgyrch. Enwebiad Safle Treftadaeth y Byd Llechi Cymru. Cynigiodd y Cyng. Selwyn Griffiths y dylid ysgrifennu i gefnogi’r ymgyrch yma ond sicrhau fod Porthmadog yn cael ei sylw priodol yn yr ymgyrch. Eiliwyd hyn gan y Cyng. Simon Brooks. Penderfynwyd : ysgrifennu yn ôl y cynnig.
101. Cyng. Richard Williams – Trenau Rheilffordd Cambrian.

Adroddodd y Cyng. Williams am brofiad diweddar o ddefnyddio y gwasanaeth trên o Borthmadog i’r Bermo. Roedd sawl peth wedi ei gythruddo. Roedd cyhoeddiadau uniaith Saesneg ar y trên. Nid oedd yn medru defnyddio ei gerdyn teithio er y gallai ei ddefnyddio mewn ardaloedd eraill e.e. o Blaenau Ffestiniog i Gonwy yn ystod yr haf. Dymunai eglurhad am hyn ? Ar ei daith yn ôl - er gwerthu tocyn dychwelyd ganddo canfu fod y trên wedi ei ganslo (ymlaen llaw) a bu raid aros am fws o Fachynlleth i'w gludo adref.
Cynigiai y dylid ysgrifennu at Ken Skates AC, Ysgrifennydd y Cabinet dros yr Economi a Thrafnidiaeth, am eglurhad o pam y gellir defnyddio'r cerdyn teithio 60 ar rai gwasanaethau a dim ar eraill. Hefyd cynigiai ysgrifennu at y Comisiynydd Iaith i dynnu sylw at y diffyg cydraddoldeb i’r Gymraeg ar y gwasanaeth trên y Cambrian. Eiliwyd y cynnig gan y Cyng. Jason Humphreys. Nododd y Cyng. Llywelyn Rhys ei gefnogaeth i’r cynnig gan nodi ei fod wedi tystio'r cyhoeddiadau Saesneg a bod y cam ehangu o enwau Cymraeg yn warthus.
Penderfynwyd:  ysgrifennu yn ôl y cynnig.
102. Cyng. Keith Roberts - Biniau baw cŵn ger tair mynedfa'r Nyrseri, Tremadog.
Adroddodd y Cyng. Roberts  ei fod yn ddefnydd rheolaidd o’r llwybr yma ac wedi sylwi cynnydd yn y baw ci sydd yn cael ei adael ar hyd y lle. Mae hyn yn benodol oherwydd nad oes yna finiau wrth y tair mynedfa i’r Nyrseri. Mae pobl yn taflu'r bagiau baw ci yn hytrach na mynd a fo adra gan  nad oes bin iddyn nhw ei ddefnyddio. Mae wedi tynnu lluniau o’r safle  ac wedi derbyn lot o gwynion gan drigolion lleol. Cynigiodd y dylid ysgrifennu at Gyngor Gwynedd a gofyn iddyn nhw osod bin baw cŵn wrth bob mynedfa i’r Nyrseri. Eiliwyd y cynnig gan y Cyng. Bethan O Rees Jones. Nododd y Cyng. Dafydd Lake fod problem baw cŵn ar Gob Crwn. Nododd y Cyng. Richard Williams mai pobl yw’r bai am hyn, nid y cŵn ac y dylent fynd a’r baw adref os nad oes bin.  Cytunodd y Cyng. Alwyn Gruffydd gan nodi fod un bin  baw cwm ar lon Haearn Bach wrth Goed John ond gan nad yw pobl yn cyrraedd y fynedfa yna maent yn taflu'r baw ar hyd y llwybr. Penderfynwyd :  ysgrifennu yn ôl y cynnig.
103. Cyng. Keith Roberts - Casglu ysbwriel yn y Nyrseri, Tremadog.
Adroddodd y Cyng. Roberts am broblem gynyddol efo pobl yn taflu sbwriel yn y Nyrseri , yn benodol yn dod o’r siop leol a’r siop sglodion ac yn mynd heibio y bin ger yr Eglwys sydd yn orlawn ac taflu’r sbwriel yn y Nyrseri. Mae yn a grŵp o drigolion lleol wedi dechrau tudalen ar y gweplyfr yn cwyno am hyn. Cynigiodd y dylid ysgrifennu at Gyngor Gwynedd i ofyn iddyn osod bin sbwriel yma a’i wagio unwaith yr wythnos. Eiliwyd y cynnig gan y Cyng. Alwyn Gruffydd.
Penderfynwyd :  ysgrifennu yn ôl y cynnig.
104. Cyng. Keith Roberts – Problem ceir yn parcio bob sut yn y Sgwâr , Tremadog.

Adroddodd y Cyng. Roberts  ei fod wedi derbyn lot o gwynion am broblemau parcio yn y Sgwâr yn Nhremadog. Mae ceir yn parcio yn y canol a phryderir y bydd rhywun yn cael anaf. Roedd yn cynnig ysgrifennu at Gyngor Gwynedd i ofyn iddyn nhw edrych i mewn i beth ellir ei wneud i arbed hyn. Rhannodd y Cyng. Roberts amryw o luniau wedi eu tynnu ar wahanol adegau i ddangos difrifoldeb hyn. Eiliwyd y cynnig gan y Cyng. Jason Humphreys gan awgrymu cynnwys y lluniau.
Holodd y Cyng. Melfyn Edwards os mai mater i’r heddlu yw hyn ? 

Roedd y Cyng. Bethan O Rees Jones wedi bod yn meddwl tybed fyddai’n bosib i drigolion / pobl busnes lleol gael llefydd penodol i barcio. Adroddodd y Cyng. Alwyn Gruffydd y byddai’n costio tua £50 i drigolion gael pas parcio.
Penderfynwyd : ysgrifennu yn ôl y cynnig.
105. Cyng. Jason Humphreys- Tir rhwng Ysgol Eifionydd a’r Ddôl.

Penderfynwyd : rhoi’r mater gerbron mis Hydref.
106. Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf.(Dyddiad cau Rhaglen mis Hydref 2018 – 2il o Hydref 2018).
· Cyng. Jason Humphreys- Tir rhwng Ysgol Eifionydd a’r Ddôl.

· Cyng. Alwyn Gruffydd - Eisteddfod Genedlaethol.
· Cyng. Llywelyn Rhys - Llwybr newydd rhwng y Cob a Chob Crwn.
107. Gohebiaeth : Rhestr Aros am Ateb
Penderfynwyd : derbyn yr wybodaeth.
Gohebiaeth :

108. CG, Adran Amgylched- Cynllun Parcio 10% - ymateb i lythyr rhaglen Mawrth 2018(cofnod 281). Roedd y Cyng. Simon Brooks o blaid yr egwyddor ac yn ei weld yn ffordd dda o gael arian gan dwristiaid gan mai hwy fyddai’r canran fwyaf yn defnyddio'r meysydd parcio. Awgrymai y dylid gofyn i Gyngor Gwynedd am amcangyfrif o faint o incwm mae hyn yn ei godi wedi ei dorri lawr fesul maes parcio. Cytunodd y Cyng. Carol Hayes efo hyn. Roedd y Cyng. Bethan O Rees Jones am ofyn os ydi parcio ar Draeth y Greigddu yn cael eu cynnwys.
Nododd y Cyng. Jason Humphreys ei fod wedi codi hyn o’r blaen ac wedi cael yr ateb nad maes parcio ydi Traeth y Greigddu. Roedd hefyd yn pryderu beth fydd yr ymateb yn lleol i godi ffi ychwanegol am barcio o ystyried y newyddion fod Kerfoots wedi cau. Ond roedd yn dymuno cynnig gwelliant i fynd ar ôl ffioedd y Greigddu.

Roedd y Cyng. Richard Williams yn cynnig y dylid cyfarfod er mwyn holi wyneb yn wyneb am sefyllfa’r Greigddu. Nododd mai ychydig iawn o bobl leol sydd yn defnyddio’r meysydd parcio.
Eiliwyd ei gynnig gan y Cyng. Llywelyn Rhys. Roedd 5 yn erbyn a 3 o blaid y cynnig hwn.
Tynnodd y Cyng. Jason Humphreys ei gynnig yn ôl.
Penderfynwyd : drwy bleidlais mwyafrif ysgrifennu yn ôl cynnig y Cyng. Simon Brooks.
109. CG, Adran Priffyrdd- Biniau Baw Cŵn – ymateb i lythyr rhaglen Mawrth 2018 (cofnod 282). Penderfynwyd :  derbyn yr wybodaeth.
110. Hannah Blythyn , AC – poteli plastig – ymateb i lythyr rhaglen Mehefin 2018 (cofnod 41)
Penderfynwyd : derbyn yr wybodaeth.
111.  Trafodwyd gohebiaeth 4,5,5a a 6 ar y cyd.
CG, Adran Gwasanaethau Trethi – perchnogion ail gartrefi yn osgoi talu trethi – ymateb i lythyr Dafydd Elis-Thomas, AC - perchnogion ail gartrefi yn osgoi talu trethi – ymateb i lythyr rhaglen Gorffennaf 2018 (cofnod 82).
Mark Drakeford AC - Ateb derbyniwyd gan Dafydd Elis-Thomas parthed yr uchod.
Liz Saville-Roberts ,AS - perchnogion ail gartrefi yn osgoi talu trethi – ymateb i lythyr rhaglen Gorffennaf 2018 (cofnod 82).

Wrth groesawu’r atebion cynhwysfawr am beth sydd ar y gweill cynigiodd y Cyng. Bethan O Rees Jones y dylid ysgrifennu at Mark Drakeford a gofyn iddo adrodd yn ôl ar unrhyw ddatblygiadau ar hyn a chanlyniadau’r archwiliad. Cynigiai hefyd y dylid ysgrifennu at Gyngor Gwynedd i ddweud fod y Cyngor Tref wedi ysgrifennu at Mark Drakeford. Nodai ei bod yn croesawu twristiaeth i’r ardal ond yn pryderu fod bardwn cadw ac ariannu  gwasanaethau yn disgyn ar bobl leol. Eiliwyd  y cynnig gan y Cyng. Llywelyn Rhys.
Roedd y Cyng. Simon Brooks yn gwrthwynebu’r cynnig gan nodi fod Cyngor Gwynedd yn gwneud esgusodion a beio’r Swyddog Brisio am beidio rhannu gwybodaeth. Nododd fod llythyrau Cyngor Gwynedd a Mark Drakeford yn gwrth ddweud ei gilydd. Cynigiodd y dylid danfon gopi o lythyr Cyngor Gwynedd i Liz Saville Roberts fel ei dymuniad. Cynigiai hefyd y dylid danfon gopi o lythyr Cyngor Gwynedd at Mark Drakeford gan ofyn a yw’r  datganiad ynddo nad yw’r VOA yn rhannu gwybodaeth. Ychwanegodd y Cyng. Selwyn Griffiths  mai dim ond Gwynedd sydd i weld yn mynd ar ôl hyn ac yn y bôn mae lot o hyn yn disgyn efo’r VOA ( Swyddfa Trethi). Mae angen newid y rheolau. Cynigiodd y dylid ysgrifennu at y VOA hefyd. Roedd y Cyng. Bethan O Rees Jones yn hapus i gynnwys y gwelliannau gan y Cynghorwyr Simon Brooks a Selwyn Griffiths.
Ychwanegodd y Cyng. Alwyn Gruffydd fod hyn yn fater cynllunio os yw tŷ yn newid i fod yn fusnes. Mae’n amlwg meddai fod gwendid yn y fan honno ac awgrymodd y dylai’r llythyrau grybwyll hyn.
Ar ôl trafod y  cynnig codi ymwybyddiaeth o hyn yn y Wasg , tynnodd y Cyng. Llywelyn Rhys y cynnig yn ôl.
Penderfynwyd :  danfon copi o lythyr Cyngor Gwynedd i Liz Saville-Roberts, ysgrifennu at Mark Drakeford yn nodi'r gwrth ddweud gan Gyngor Gwynedd am y VOA yn rhannu gwybodaeth, Cyngor Gwynedd i roi diweddariad a Swyddfa’r VOA i ofyn iddynt am eu sylwadau.
112 . CG, Adran Gwarchod y Cyhoedd – Marchnad Porthmadog – diweddariad.
Penderfynwyd : derbyn yr wybodaeth .

113 . Un Llais Cymru – Llywodraeth Cymru – Ymgynghoriad gwahardd defnyddio deunyddiau 

llosgadwy yn waliau allanol adeiladau uchel iawn.
Penderfynwyd : derbyn yr wybodaeth .

114. Cyngor Tref Penrhyndeudraeth – llechen hanesyddol Y Cob.
Penderfynwyd : derbyn yr wybodaeth  a thrafod y mater ar y cyd efo llythyr hwyr sydd wedi ei dderbyn gan Meilir Hughes, Rheolwr Stadau Cyngor Gwynedd a bydd gerbron mis Hydref.
115. Aelod o’r Cyhoedd – problemau parcio Heol Newydd.

Cynigiodd y Cyng. Bethan O Rees Jones y dylid ysgrifennu i ddiolch iddi am ei sylwadau ac ysgrifennu at Reolwyr Cyllid a Thollau Ei Mawrhydi a’r Ganolfan Waith i dynnu ei sylw at y cwyn. Eiliwyd y cynnig gan y Cyng. Nia Jeffreys.
Penderfynwyd : ysgrifennu yn ôl y cynnig.
116. Cyngor Iechyd Cymuned – datganiad newyddion – Holi cleifion am ‘Un peth Syml’ i wella

cyfathrebu yn GIG yng Nghymru.

Penderfynwyd : derbyn yr wybodaeth.

117. Cyfoeth Naturiol Cymru - cynnig dyddiad i gyfarfod a chais am wybodaeth am y materion i’w
trafod. (Ymateb i gais gan y Cyngor Tref).
Gadawodd y Cyng. Nia Jeffreys yr ystafell yn ystod y trafod.

Adroddodd y Cyng. Alwyn Gruffydd fod cyfarfodydd wedi digwydd yn Nhremadog ond nad oedd dim byd pendant wedi digwydd. Roedd cynlluniau wedi eu paratoi ond heb eu gweithredu. Nododd fod Twll Mwyn angen sylw a datrysiad.
Penderfynwyd : y bydd y Cyng. Richard Williams yn ymateb.
118. Cymorth Cynllunio Cymru – cais i’r Cyngor Tref gynnal cwrs ym mis Ionawr 2019.

Penderfynwyd : gwrthod y cais gan y gallai greu cynsail a byddai yn gweithredu tu allan i bolisi iaith y Cyngor Tref. Cynnig : Cyng. Simon Brooks. Eilio : Cyng. Carol Hayes.
119. Llywodraeth Cymru - cylchlythyr Awst 2018. Adolygiad o’r sector cynghorau cymuned a thref yng Nghymru.
Penderfynwyd : derbyn yr wybodaeth .

120. CG, Gwasanaeth Trafnidiaeth a Chefn Gwlad – Llwybr rhif 7 (ymateb i lythyr rhaglen Gorffennaf 2018, cofnod 15).

Penderfynwyd :  derbyn yr wybodaeth ond cadw llygaid ar y sefyllfa.
121. CG, Adran Amgylchedd – gwylanod.

Penderfynwyd :  trafod lleoliadau ar gyfer derbyn y cynnig o arwyddion aliwminum yn y Pwyllgor Eiddo nesaf. Cynnwys trafod effeithiolrwydd defnyddio'r Hebog Tramor i atal gwylanod. Y Clerc eisoes wedi lamineiddio rhai a’u rhoi ar hysbysfwrdd Y Ganolfan ochr yr harbwr a hysbysfwrdd y Cyngor Tref. Cynnig : Cyng. Jason Humphreys. Eilio : Cyng. Carol Hayes.
122.  CG, Gwasanaeth Morwrol- Meinciau harbwr Porthmadog (ymateb i lythyr pwyllgor Eiddo 

31.7.18). Penderfynwyd : derbyn yr wybodaeth .

123.  Amgueddfa’r Môr Porthmadog – cylchlythyr Haf 2018.

Penderfynwyd : derbyn yr wybodaeth gan nodi y bydd ar gael ar lein o hyn ymlaen.
124.  CG, Adran Amgylchedd - Ymarferiad Ffordd Gwynedd a’r Gwasanaeth Cynllunio.
Cynigiodd y Cyng. Alwyn Gruffydd ymateb fel a ganlyn :

1) Dylid ail greu Pwyllgorau Cynllunio Lleol. Mae cynghorwyr lleol yn adnabod eu hardal. Byddai’n drefn fwy democrataidd efo mwy o atebolrwydd am benderfyniadau.
2) Pob cynghorydd lleol yn cael cyfle i fod ar Bwyllgor Cynllunio Lleol.
Eiliwyd y cynnig gan y Cyng. Llywelyn Rhys.
Penderfynwyd : ymateb yn ôl y cynnig.
125. Mantell Gwynedd – gwahoddiad i gynhadledd a chyfarfod cyffredinol blynyddol.

Penderfynwyd : derbyn yr wybodaeth  a phawb sydd yn dymuno mynychi i ymateb.
126. Un Llais Cymru - Llywodraeth Cymru - ymgynghoriad : Cefnogi a hybu’r Gymraeg.
Penderfynwyd : derbyn yr wybodaeth .

127. Un Llais Cymru – bwletin newyddion Awst 2018.

Penderfynwyd : derbyn yr wybodaeth .

128. Cyfoeth Naturiol Cymru - carafannau modur ar Draeth y Greigddu (ymateb i lythyr rhaglen Mehefin 2018, cofnod 42).
Penderfynwyd : derbyn yr wybodaeth .

129. CG, Gwasanaeth Cynnal Priffyrdd - rhaglen waith trafnidiaeth a phriffyrdd Medi 2018.
Penderfynwyd : derbyn yr wybodaeth .

130. Craig ap Iago, CG -  Clybiau Ieuenctid (ymateb i lythyr rhaglen Gorffennaf 2018, cof. 87).
Roedd y Cyng. Carol Hayes yn cynnig gofyn ym mhle mae’r  19 o staff llawn amser ac 20 o staff rhan amser yn gweithio. Beth sydd ym Mhorthmadog ? Pa wasanaeth maent yn ei gynnig i bobl ifanc Porthmadog?  Eiliwyd y cynnig gan y Cyng. Richard Williams.

Nododd y Cyng. Alwyn Gruffydd mai’r gwir amdani yw nad yw Cyngor Gwynedd yn gwybod beth maent yn ei wneud ar y mater yma. Y ddadl oedd bod gweithgareddau cymunedol yn hen ffasiwn. Mae’r bobl ifanc wedi colli cyfle i ddod at ei gilydd i gyd-gymdeithasu i ffwrdd oddi wrth eu sgriniau.
Roedd y Cyng. Jason Humphreys yn cytuno efo’r Cyng. Carol Hayes ond yn pryderu nad oes dim gwybodaeth  bendant a phositif yn cael ei rannu. Mae yna £50,000 wedi ei roi i un ochr i ariannu'r gwasanaeth am flwyddyn. Cynigiodd y dylid ysgrifennu at Gyngor Gwynedd i nodi fod Porthmadog am weld Clwb Ieuenctid  yn y dref am ddwy noson yr wythnos a gofyn pa swm allan o’r £50,000 sydd ar gael i wireddu hyn ?  Eiliwyd hyn gan y Cyng. Simon Brooks nododd ei siom fod hyn yn parhau heb ddatrysiad a bod Cyngor Gwynedd heb gydnabod fod cyngor tref Porthmadog wedi nodi eu dymuniad yn gadarn o’r cychwyn a bod y safiad heb newid.  Mae eu hymateb wedi bod yn annigonol o’r cychwyn. Roedd yn gywilyddus eu bod wedi ‘anghofio’ ymateb i lythyr diwethaf y Cyngor Tref.
Penderfynwyd : Pleidlais gofrestredig ar gais y Cyng. Simon Brooks a chariwyd cynnig y Cyng. Jason Humphreys fel a ganlyn : 
O Blaid :




Yn Erbyn :
Cyng. Llywelyn Rhys



Cyng. Richard Williams

Cyng. Jason Humphreys


Cyng. Carol Hayes

Cyng. Alwyn Gruffydd 


Cyng. Keith Roberts

Cyng. Bethan O Rees Jones


Cyng. Nia Jeffreys

Cyng. Melfyn Edwards

Cyng. Dafydd Lake

Cyng. Simon Brooks

Cyng. Selwyn Griffiths

Cyng. Gwilym Jones

Gadawodd y Cyng. Keith Roberts  y cyfarfod
131. Richard Eastwood –  cofio ym Mryn Coffa 11.11.18.

Penderfynwyd :   caniatáu a chefnogi’r cais.  Cynnig : Cyng. Selwyn Griffiths. Eilio : Cyng. Carol Hayes.
Gadawodd y Cyng. Nia Jeffreys y cyfarfod.

132. CG, Barry Davies, Swyddog Morwrol - carafannau modur ar draeth y Greigddu a rheoli cychod
 ger Carreg Samson  (ymateb i ddau lythyr rhaglen Mehefin 2018, cofnod 42 a 48).

Penderfynwyd :
133. GDPR - dogfennau ynghlwm i'w hystyried, addasu a’u mabwysiadu.
Penderfynwyd : derbyn y dogfennau. Diolchwyd i’r Clerc am ei gwaith trylwyr yn paratoi’r dogfennau yma. Cynnig : Cyng. Selwyn Griffiths. Eilio : Cyng. Simon Brooks.
134. Materion Ariannol :
Biliau i’w talu :
Docucentric - costau llungopïo hyd at 10.8.18 ac ymlaen i 31.10.18
=
£45.00
Glenda Burke – deunydd swyddfa- stampiau,inc – Gorffennaf / Awst 
=
£49.79

Glenda Burke – cyflog Clerc mis Awst 2018



= 
£550.59

Cyllid a Thollau EM – treth incwm cyflog clerc mis Awst  2018
=
£137.60

Glenda Burke - hanner costau rhent llinell ffôn/we - 26.8.18 - 25.11.18=
£72.73
Derbyniadau:
Llog Banc – Gorffennaf 2018





=
£ 2.52

Llog Banc – Awst 2018






=
£ 2.60

Ail Hanner Praesept 2018/2019





=
£28,659.75

Lwfansau Cynghorwyr 2018/2019
Angen llenwi'r datganiad i dderbyn neu wrthod (ffurflenni wedi eu dosbarthu mis Mai 2018)
      Mantolen hyd at 24.7.18
Penderfynwyd : Talu'r biliau a nodi'r derbyniadau. Y Clerc i ddanfon copi arall i’r Cynghorwyr i lenwi datganiad lwfansau. Nodi’r fantolen a’r cynnwys. Diolch i’r Clerc am ei gwaith.
Cynnig : Cyng. Selwyn Griffiths,  Eilio : Cyng. Richard Williams
135.Ceisiadau Cynllunio:

i)
C18/0750/44/LL -   Cais i godi tŷ farchnad leol yn dilyn gwrthodiad o dan C18/0432/44/LL.

Tir ger  Dolwar, Y Ffridd, Morfa Bychan, Porthmadog, Gwynedd, LL499UY                                                                              

Penderfynwyd : dim gwrthwynebiad . 

Cynnig :  Cyng. Selwyn Griffiths,Eilio : Cyng. Llywelyn Rhys.

